
NAMMINERSORNERULLUTIK OQARTUSSAT   GRØNLANDS HJEMMESTYRE 

Ilaqutariinnermut Peqqissutsimullu Naalakkersuisoq
Landsstyremedlem for Familie og Sundhed

Inatsisartunut ilaasortaq Agathe Fontain
Landstingsmedlem Agathe Fontain
Inuit Ataqatigiit 

Kalaallit Nunaanni tusilartut atugarisaat il. il. pillugit apeqquteqaat.

Inatsisartut suleriaasissianni § 36 imm. 1 naapertorlugu allakkatigut 8. januar 2009-
imeersutigut Kalaallit Nunaanni tusilartut atugarisaat pillugit apeqquteqarputit. 

Apeqquteqaat: 
Tusilartut atugarisai pitsanngorsaaviginiarlugit Naalakkersuisut qanoq 
pilersaaruteqarpat?

Akissut: 
Ullumikkut meeqqat tusilartut minnerit tamarmik cochlear implantatimik  
ikkussivigineqartarput, tusaasaqalernermut eqqaanartumik 
ikiorsiivigineqarsinnaanerannik kinguneqartumik. Taamaammat tusilartunik 
ikiorsiisarnermi periuseq naapertuuttoq ussersortarnermik ilinniarnermiit  
oqalunniarnikkut ilinniarnermut sammilernikuuvoq; taamaammallu siornatigut 
Sisimiunituut, tusilartunut ilinniarfiup aallarteqqinnissaanut tunngavissaqarani.  
Aammattaaq meeqqat sapinngisamik illoqarfigisaminniiginnartassasut  
Naalakkersuisut isumaqarput, suliniarnerlu tassaniilluni, taamaalilluni meeqqat 
ataasiakkaat pisariaqartitaat aallaavigalugit, avatangiisit naleqqussakkat  
pilersinneqarsinnaaqqullugit. 
 
Kalaallit Nunaanni tusilartut inuusuttut inersimasullu akunnerminni  
inooqatigiissutsikkut avatangiiseqarniarnerup tungaatigut ajornakusooqisumik 
inissisimapput, ikippallaarnertik aammalu siammaseqalutik najugaqarnertik 
pissutigalugu. Misiliilluni suliniut aallarnisarniarlugu ingerlatsisoqarpoq, 
anguniarneqarluni tusilartut webkamera atorlugu imminnut 
attaveqatigiittalernissaat; suliniutip allaaserineqarnera ilanngunneqarpoq. 
Aningaasaateqarfik aqqutigalugu suliniummut aningaasaliissutissanik 
qinnuteqartoqarpoq, itigartitsissulli tigoqqammerparput. Taamaattumik allatigut  
qanoq iliorluta aningaasannanniarsinnaanerluta maannakkut ujartuivugut,  
tamatumani suliniutip piviusunngortinniarnerani Ilaqutariinnermut Peqqissutsimullu  
Naalakkersuisoqarfimmi Innarluutilinnut immikkoortortamit ”Nasjonalt senter for 
telemedicin” Norgemiittoq suliniummik piviusunngortitsiniarnermi  
suleqatigineqarluni. 
Tunngaviusumik isumaavoq suliniut iluatsissappat, teknikkikkut  atortut 
periarfissarititarpassui aammaanneqassasut, assersuutigalugu ungasianiik 

atuartitsineq oqalutseqarnikkullu periarfissat; periarfissat taakkua tusilartut 
ulluinnarni atorluarsinnaavaat. 

Apeqquteqaat:
Tusilartunut siunnersortitut atorfiup ilusilersorneqarnissaa qanoq takorloorneqarpa?

Akissut:
Tusilartunut siunnersorti innarluutilinnik sullissisuni siunnersortinut allanut 
suleqataasassaaq, kisianni tusilartut pingaarnertut suliassaqarfigalugit, kommunit  
tusilartunillu sullissiviit siunnersortarlugit ilitsersortarlugillu, naalakkersuisoqarfiup 
suliassaataanik isumaginninnittarluni, kiisalu inunnut tusilartunut inatsisit  
naapertorlugit ikiorsiisarnermi ilisimasalittut atuuttarluni, tusilartunut tunngasutigut  
inatsisissanik piareersaanermi inatsisiliornermilu suleqataasarluni, tusilartunut  
tunngasutigut pikkorissaanissanik piareersaasiornermi suleqataalluni, aamma 
Kalaallit Nunaanni tusilartunut tunngasutigut  suliniutinut ataqatigiissaarisuulluni.
Tusilartunut siunnersorti tusilartut akornanni attaveqaqatigiisitsisarpoq immikkullu  
pisoqartillugu aammattaaq tusilartumut oqaluttaasarluni.

Apeqquteqaat:
Tusilartunut siunnersortitut atorfik inuttalerniarlugu Naalakkersuisut sunik 
suliniuteqalersaarpat?

Akissut:
Atorfik maj-juni qaammataanni 2008-imi aviisit nuna tamakkerlugu 
saqqummersartut aqqutigalugit allagarsiunneqarnikuuvoq; qinnuteqartunillu  
amerlanerusunik qinigassaqarniassammat Danmarkimi tusilartut aviisiatigut  
septemberimi 2008-imi aamma atorfik allagarsiunneqarluni. Tamatuma kingorna 1. 
december 2008-imi atuutilersumik tusilartunut siunnersortimik  
atorfinitsitsisoqarpoq. 

Inussiarnersumik inuulluaqqusillunga

Naja Petersen
Ilaqutariinnermut Peqqissutsimullu Naalakkersuisoq

Ilaqutariinnermut Peqqissutsimullu Naalakkersuisoqarfik 


 


Suliniut: Internet aqqutigalugu Kalaallit Nunaanni inuusuttut tusilartut 
attaveqatigiittalernissaat 
Ullutsinni Kalaallit Nunaanni tusilartut imaannaanngitsunik atugaqarput. Ullumikkut 
Kalaallit Nunaanni inuusuttut inersimasullu tusilartut kiserliorlutik inuuneqarput. 
Amerlanersaat meeraanerminni Sisimiunut innissinneqartarnikuupput, tusilartullu 
atuarfianni atuarlutik. Taamaaliornikkut tusilartut avatangiiseqartinneqalerput, tusilartut 
tusilartoqatiminnik peqateqarsinnaalerlutik attaveqatigiinnerlu ussersorneq atorlugu 
pisarluni.
Ullumikkut tusilartut ikiliartorput, tamannalu minnerunngitsumik nakorsat 
nakorsaasarnerup iluani siuariartornerannik patsiseqarpoq, meeqqat napparsimanerisa 
nalaanni tusilartunngornissaraluat pinngitsoortissinnaasarlugu, imaluunniit 
taamaattoqartillugu taava meeqqat inunnguutsiminnit tusilartut cocklear implantatimik 
ikkussiffigineqartarlutik, taanna tusartaatitut ippoq,, taamaalillunilu, tusilartut 
amerlanersaat tusaasinnaalertarlutik.
Ullumikkut tusilartut angerlarsimaffiat matunikuuvoq, tusilartullu atuarfianni maannakkut 
”tusilartuinnik” atuartoqarani. Tamanna ajunngilluinnarpoq, kisiannili inuusuttortaqarpugut 
inersimasortaqarlutalu, taamaallaat ussersornikkut attaveqarsinnaasunik.
Ullumikkut angajoqqaat, najoraanni, taakkuunerusarput, tusilartup illoqarfigisamini 
oqaloqatigisinnaasatuai, ataasiinnarmik illoqarfimmi tusilartoqartarnera 
takornartaasanngimmat. Immikkoorneq tusilartunut inuttut ataasiakkaatut 
ajornartorsiutaasarpoq annertooq, qasusoortarnerillu imaluunniit imminut toqunnissamik 
sioorasaarisarnerit taakkunani takornartaanngillat.
Tusilartut kiserliorunnaarnissaannut periarfissaasinnaasoq tassaasinnaavoq, 
internetikkut webcamera atorlugu attaveqaasiorneq, taamaalillutik soorlu 
assersuutigalugu Skype imaluunniit Messenger atorlugu imminnut 
attaveqatigiissinnaalersillugit.
Attaveqaatip pilersinnissaa qulakkeerniarlugu, tusilartut ataatsimoortillugit 
pikkorissartinnissaat pisariaqassaaq, qarasaasiamik atuineq taassumalu periarfissarititai 
pillugit pikkorissartinniarlugit.
Aningaasaliissutissat qinnuteqaatigineqartut makkununnga atorneqassapput:


• Atortussarsiniarnerit: qarasaasiat, assiliissutit webcamera-t
• Pikkorissaasup akissarsiassai, angalanera, najugaqarnera nerisaqarneralu
• Pikkorissartut angalanerat -, najugaqarnerat - nerisaqarnerallu  
• Ini pikkorissaaffiusoq 
• Illoqarfigisami aallarnisarnermi ikiorteqarneq


Ullumikkut 14-29-inik ukiullit 14-it missaanniipput, illoqarfinni ukunani siammarsimasut: 
Qaanaaq, Upernavik, Uummannaq, Ilulissat, Qasigiannguit, Sisimiut, Maniitsoq, Nuuk, 
Qaqortoq aamma Tasiilaq, periarfissamik neqeroorfigineqarsinnaasut. Inuusuttut taakkua 
14-it saniatigut aamma 34-57-inik ukiullit qulingiluaapput, suliniummut 
ilaatikkuminarsinnaasut. Utoqqaanerulaartut suliniummut peqataanissamik 
neqeroorfigineqarnerisa iluaqutissartarissavaa, taamaaliornikkut tusilartup 
illoqarfigisamini kisimiittutut misigisimannginnissaa periarfissaqarnerulissammat.. 
14-29-inik ukiullit suliniuteqarfigineqalissagaluarpata  aningaasat kr. 5-600.000,- missai 
missingersuutigisariaqassavagut – kiisalu utoqqaanerumaartut peqataanissaminnut 
periarfissinneqassappata  kr. 800.000,- missaanniissallutik. Kisitsit 
allannguuteqarsinnaaneri ilimagineqassapput, taakkulu nikerarsinnaasarput.
Suliniummut akisussaasoq:

Naja Rosing Fleischer
Imm. pisortaq/ Innarluutilinnut immikkoortortaq
Ilaqutariinnermut Peqqissutsimullu Naalakkersuisoqarfik
Namminersornerullutik Oqartussat





